
Pennod 26
Technoleg

Mae technoleg wedi cael ei defnyddio wrth wneud pethau byth ers y dyddiau pan oedd pobl yn byw mewn 
ogofeydd ac yn hogi darn o fflint i greu pen saeth gan ddefnyddio ail ddarn o fflint. Wrth gwrs, mae pethau 
wedi symud ymlaen ychydig ers Oes y Cerrig. Wrth drafod technoleg fodern heddiw, rydym ni’n meddwl am 
gyfrifiaduro, robotiaid a chyfathrebu digidol.

Mae defnyddio technoleg newydd yn effeithiol gan fusnesau wedi newid y ffordd rydym ni’n byw ein 
bywydau. Fe wnaeth datblygu dulliau masgynhyrchu ostwng prisiau nwyddau fel ceir yn ystod y 1920au, felly 
roedd y dosbarth canol yn gallu eu fforddio nhw. Erbyn y 1950au, roedd nwyddau defnyddwyr a oedd yn 
para, fel ceir, peiriannau golchi a rhewgelloedd, ar gael am brisiau fforddiadwy i fwyafrif y boblogaeth. Mae 
technoleg mewn cynhyrchu yn gwella effeithlonrwydd ac yn gorfodi prisiau i ostwng.

Beth yw’r technolegau pwysicaf sy’n cael eu defnyddio ym maes cynhyrchu heddiw?

Dylunio trwy gymorth cyfrifiadur (CAD)  

Mae dylunio trwy gymorth cyfrifiadur (CAD: computer-aided design) yn system gyfrifiadurol ryngweithiol sy’n 
gallu cynhyrchu, storio a defnyddio graffigwaith cyfrifiadurol. Mae’n cynorthwyo peirianwyr dylunio i ddatrys 
problemau dylunio. Mae CAD wedi lleihau’r cyfnod amser rhwng y cysyniad dylunio gwreiddiol a’r gwaith 
cynhyrchu. Os bydd llai o amser rhwng y syniad gwreiddiol a chael y cynnyrch ar y silff neu yn yr ystafell 
arddangos, gall y busnes fod yn fwy cystadleuol.

Yn ystod y 1970au, gallai gymryd pum mlynedd i fynd o gysyniad gwreiddiol car i’r gwaith cynhyrchu. Erbyn 
hyn, gall busnesau fel Kia a Honda wneud yr un peth mewn 14 mis. Hefyd, mae dylunio trwy gymorth 
cyfrifiadur yn galluogi nifer ddiddiwedd o amrywiadau i’r themâu dylunio, gan alluogi profi pob posibilrwydd. 
Gall addasiadau neu newidiadau gael eu gwneud yn hawdd heb orfod mynd yn ôl at y ‘bwrdd lluniadu’. 
Hefyd, gall CAD adnabod problemau dylunio yn gynnar, gan atal yr angen am ailweithio syniadau, sy’n ddrud, 
a lleihau’r posibilrwydd y bydd cynhyrchion diffygiol yn cyrraedd y farchnad.

Technoleg

Modelu 
cyfrifiadurol 

Roboteg TG

CAD CAM

Gweithgynhyrchu trwy gymorth cyfrifiadur (CAM)

Mae defnyddio cyfrifiaduron mewn cynhyrchu yn digwydd ym mhob math o ddiwydiant. Yr enghraifft amlwg 
yw defnyddio weldwyr robotaidd wrth gynhyrchu cerbydau. Enghraifft arall, fwy anghyffredin, yw defnyddio 
CAM (computer-aided manufacture) wrth becynnu llysiau ar gyfer archfarchnadoedd, pan fydd peiriannau 
yn tynnu ffotograffau digidol o bob llysieuyn ac yna’n eu didoli’n awtomatig mewn bagiau yn ôl maint a siâp. 
Mae’r peiriannau didoli hyn bob amser yn cynhyrchu allgynnyrch o’r un ansawdd, trwy’r dydd bob dydd, gan 
sicrhau boddhad cwsmeriaid.

Yn ogystal, mae defnyddio CAM yn gallu helpu i waith cynhyrchu fod yn hyblyg. Er enghraifft, mae ailraglennu 
peiriant weldio yn eithaf syml, ond gallai hyfforddi weldiwr fod yn llawer mwy cymhleth a drud. Gall CAM 
hyd yn oed dorri costau mewn busnesau bach. Mae teilwriaid a gwniyddesau yn defnyddio peiriannau CAM i 
dorri defnydd yn y ffordd fwyaf darbodus, fel bod cyn lleied o wastraff â phosibl.

Modelu cyfrifiadurol

Os yw’r wybodaeth gywir wedi’i mewnbynnu i gyfrifiaduron, gallan nhw gael eu defnyddio i fodelu unrhyw 
beth, o wisg a thraul ar bâr o esgidiau, i’r trydan sy’n cael ei gynhyrchu gan dyrbin gwynt mewn amodau 
gwynt gwahanol. Trwy ddefnyddio modelu, mae datblygwyr yn gallu rhoi cynnig ar amrywiaeth enfawr o 
sefyllfaoedd ‘beth petai’. Er enghraifft, ‘beth sy’n digwydd i oes esgid pan fyddwn ni’n newid y pwytho?’, neu 
‘beth fydd yn digwydd i effeithlonrwydd y tyrbin gwynt os bydd gradd ongl y llafnau yn cael ei newid mymryn 
bach?’. Mae defnyddio modelau cyfrifiadurol yn galluogi busnesau i berffeithio eu cynhyrchion a gwella 
effeithlonrwydd cynhyrchu yn barhaus.

Roboteg

Mae’n anodd diffinio beth yn union yw robot ym maes gweithgynhyrchu – pryd mae peiriant yn troi’n robot? 
Y rheol sylfaenol yw mai’r ffordd o’i reoli sy’n diffinio beth yw robot, nid ei olwg. Y mwyaf awtomataidd 
ydyw, a’r mwyaf y gall benderfynu ar ei ymddygiad ei hun, y mwyaf tebygol ydyw o gael ei ystyried yn robot. 
I fusnesau, mae potensial enfawr gan robotiaid. Er enghraifft, mae robotiaid â golwg yn gallu edrych i weld 
a yw poteli a jariau wedi’u llenwi hyd at y lefel gywir fel bod y caeadau a’r capiau’n ffitio, a bod y labeli cywir 
wedi’u gosod yn gywir. Mae robotiaid yn rhoi siocledi mewn bocsys, yn didoli afalau ac yn gwneud saladau 
heb orfod cael saib na mynd i’r tŷ bach. Mae robotiaid hyd yn oed yn gweithio mewn poptai yn tafellu 
cacennau oherwydd eu bod yn fwy cywir na phobl – os byddwch chi’n gwneud miloedd o gacenni’r dydd, 
mae’r holl friwsion gwastraff yn cyfrif.

Technoleg Gwybodaeth (TG)

Mae TG yn cael ei defnyddio ar draws busnesau ac yn cynyddu eu cynhyrchedd mewn sawl ffordd. Er 
enghraifft, mae llythyrau wedi’u fformatio ymlaen llaw ar gyfer ysgrifenyddion, a chaiff cronfeydd data eu 
cadw o gwsmeriaid gan wella cysylltiadau cwsmeriaid. Hefyd, mae llif arian yn cael ei fodelu gan felly wella 
effeithlonrwydd ariannol, a defnyddir codau bar a systemau EPOS (electronic point of sale) i reoli stoc – i enwi 
ond rhai. 

Mae marchnata yn agwedd allweddol ar ddefnyddio technoleg gwybodaeth yn effeithiol. Mae presenoldeb 
ar y we gan y rhan fwyaf o fusnesau. Yn ei ffurf symlaf, ‘sut i ddod o hyd i ni neu gysylltu â ni’ fydd hyn. Yn 
ei ffurf fwyaf cymhleth, mae’r we’n cael ei defnyddio i gasglu proffiliau manwl o gwsmeriaid er mwyn creu 
cronfa ddata ac mae ymdrech yn cael ei wneud i baru’r proffiliau hyn â’i gilydd. Mae’r rhyngrwyd yn galluogi 
targedu marchnad ddaearyddol llawer ehangach, hysbysebu rhatach a mwy o gyfleustra i gwsmeriaid. Mae 
gwybodaeth sy’n cael ei chasglu o arferion pori a phrynu yn galluogi marchnata targedig soffistigedig, gan 

greu gwerthiant posibl yn awtomatig. Mae’r chwyldro digidol wedi cael effaith enfawr ar fyd busnes – erbyn 
hyn, mae rhwydweithio cymdeithasol yn ddull marchnata sefydledig, mae llechi a dyfeisiau cludadwy’n cael 
eu defnyddio mewn swyddfeydd a chaiff ffonau symudol eu defnyddio i brynu cynnyrch ar-lein. 

Mae technoleg cyfathrebu yn galluogi mwy o hyblygrwydd o ran lleoliad gwasanaethau a chanolfannau 
cysylltiadau cwsmeriaid. Mae galwadau i rif ymholiadau llyfr ffôn, 118118, yn cael eu hateb yng Nghaerdydd 
yn ystod y dydd ac yn Ynysoedd Pilipinas yn ystod y nos. Felly, mae gostyngiad mewn costau a gwelliant 
mewn safonau gwasanaeth.

Pam defnyddio technoleg?

Mae’r manteision a ddaw i fusnesau o ddefnyddio technoleg yn cynnwys:

• ansawdd gwell – diolch i’w trachywiredd a’r gallu i wneud yr un peth yn yr un ffordd ddydd ar ôl dydd, 
mae robotiaid a phrosesau CAM yn gallu cynhyrchu cynhyrchion o’r radd flaenaf yn gyson a chyflawni 
tasgau ailadroddus yn gywir;

• arloesi cyflymach – mae’n haws o lawer, ac yn rhatach, modelu a phrofi cynhyrchion newydd gan 
ddefnyddio CAD a modelu cyfrifiadurol;

• marchnata a gwerthiant mwy effeithiol – mae marchnata cynhyrchion newydd yn annog defnyddwyr i 
gael gwared ar hen gynhyrchion a phrynu rhai newydd yn rheolaidd;

• dibynnu’n llai ar lafur – mae hyn yn bwysig i’r busnes ar gyfer gostwng costau, yn enwedig os oedd 
gweithwyr wedi defnyddio eu pŵer bargeinio i frwydro dros gyflogau uwch ac amodau gwell;

• gwell cynhyrchedd;
• gostyngiad mewn gwastraff a chostau;
• gwell cyfathrebu.

Costau posibl defnyddio technoleg newydd 

Mae cost ariannol ynghlwm wrth bob technoleg, ac mae adeiladu ffatri ceir fodern yn costio cannoedd 
o filiynau o bunnoedd. Mae pwysau bob amser i brynu’r peiriant diweddaraf, y cyfrifiadur cyflymaf neu’r 
roboteg fwyaf newydd. Hefyd, nid yw technoleg bob amser yn gweithio, neu mae costau’n gor-redeg yn fawr. 
Yn ogystal, mae nifer o gostau llafur gwahanol yn perthyn i weithredu’r dechnoleg. Mae rhai gweithwyr yn 
debygol o golli eu gwaith, yn enwedig y rhai sy’n anhyblyg, pobl nad oes modd eu hailhyfforddi neu bobl sydd 
heb sgiliau arbenigol. Mae’n bosibl y bydd gweithwyr sydd ar ôl yn dilyn cyfnod o golli swyddi yn teimlo’n 
llai sicr yn eu gwaith a bod llai o gymhelliant ganddyn nhw, a gallai fod angen eu hailhyfforddi, felly bydd 
cost i’r busnes. Wrth reswm, bydd cyfleoedd newydd i weithwyr sydd â’r sgiliau y mae eu hangen yn awr i 
weithredu’r dechnoleg ddiweddaraf.

Themâu ar gyfer trafodaeth 

Beth yw’r gwahaniaeth rhwng CAD a CAM?

Eglurwch sut mae technoleg yn cael ei defnyddio yn swyddogaethau cynhyrchu, cyllid a marchnata busnes.

‘Bydd gwell technoleg bob amser o fudd i fusnesau a’u rhanddeiliaid.’ Trafodwch y gosodiad hwn.

A ddylai gweithwyr bryderu am y defnydd helaeth ar roboteg?

The Guardian: Pan fydd robotiaid yn mynd â’n swyddi, bodau dynol fydd yr 1% newydd

http://www.theguardian.com/commentisfree/2014/mar/22/robot-jobs-humans-used-to-do-fight-back

Disgrifiwch sut mae Amazon wedi ymgorffori amrywiaeth o dechnoleg yn eu busnes.

Rhaglen ddogfen y BBC am Amazon
http://www.youtube.com/watch?v=RXLAlziEzAE


